
1. Op die pad na verhoudingseenheid
Die SDR (Sinodale Diensraad) het op 17 Oktober vergader.  Een van die belangrike sake op die sakelys was om koers te kry oor ons optrede na die dramatiese gebeure by die Algemene Sinode van die VGKSA.  Na 'n indringende bespreking het die SDR 'n besluit geneem wat (so hoop ons werklik) in elke gemeente neerslag sal vind.  (Aangeheg onder "Bylaes" hieronder)

 
 2.  Kontrakposte by die Kuratorium
Die Kuratorium soek dringend bepaalde kapasiteit op twee terreine.  Daar word tans gesoek na twee persone wat in kontrakposte kan help met die fasilitering en ontwikkeling van VBO (Voortgesette Bedieningsontwikkeling) en met die ontwikkeling en fasilitering van nuwe Diploma Kerklike Bediening (DiplKB).  Die besonderhede verskyn onder "Bylaes" hieronder.  Skakel gerus vir Flip du Toit vir meer inligting.


3.  Teo-nuus
Hierdie week skryf Jurie le Roux oor Aardklop, Afrikaners en God wat ‘n dominee voor die bors gryp; en prof Julian Mϋller fokus op die Bybel, geloof en bygeloof. 

Daar is ook twee boekresensies: dr Frances Klopper resenseer ‘n belangrike Afrikaanse boek oor die etiek van Bybellees; en Gerda de Villiers belig ‘n boek oor Priester-rites en woedende profete. 

Verder skryf sy waarderend oor die rolprent ‘Caramel’. 

Ten slotte is daar ‘n meditasie van prof Dirk Human oor Jesaja 27:1 en die listigheid van die slang.
 
Met die oog op Hervorming, skryf Jurie le Roux dat geldmaak en die klem op die individu erg Reformatories is, en Gerda de Villiers oor Calvyn, die slim man met die seer maag. Prof Lina Spies lewer ‘n bydrae oor die deug van sagmoedigheid en lyfstraf.   Daar is ‘n kennisgewing van ‘n lesing deur prof Hans van Oort op 30 Oktober oor Augustinus as prediker en die onlangse ontdekking van verdere preke. ‘n Skakel na die Nederlandse dagblad Trouw is ingevoeg waar meer inligting hieroor verkry kan word. Alphonso Groenewald resenseer ‘n teologiese woordeboek oor die Ou Testament se historiese boeke en ten slotte is daar ‘n huwelikspreek deur Gerda de Villiers.

 

4.  Bybel-Media
Opwindende nuus vir leraars en gemeenteleiers(ouderlinge) - lees in die BM-nuusbrief [onder "Bylaes" hieronder] meer oor 'n puik Teologiese publikasie, Preekbundel en die Leesrooster en Preekstudies

 

5.  Woordwyser II: Bybel in konteks
Op die Oostelike Sinode se webblad by http://www.sinoos.co.za/books is ’n skakel na Woordwyser, wat Bybellesers en gemeenteleiers help om God se stem helder en duidelik te hoor deur die konteks van die Bybelgeskrifte te ontsluit. Lees ook die bekendstellingsmateriaal [onder "Bylaes" hieronder].
 

6. Gemeente- en Kollega-nuus
>> NG Wespoort:  'n Woord van dank aan die gemeentes wat op een of ander wyse ondersteuning verleen het tydens ons Karnaval 1 & 2 Augustus.  

Volgende jaar kry u weer 'n kans om in die Weste betrokke te wees. 



>>  'n Koper vir 'n kerkgebou:  'n Eiendomsontwikkelaar wil graag 'n kerk koop - verkieslik in Limpopo.  Ander moontlikhede sal ook oorweeg word.  Skakel met die Sinodale Kantoor vir meer besonderhede.


7.  Ten slotte
**  Vir die 2008 Kerkorde van Noordelike Sinode kliek hier http://www.ngk-ntvl.com/kerk-_en_algemene_regsnavrae.htm
BYLAES
 
SDR 2008-10-17 – OP SOEK NA EGTE EENHEID
1.
Die SDR neem kennis 

1.1
dat die VGKSA se Algemene Sinode tydens sy vergadering by Hammanskraal besluit het om ‘n moratorium op herenigingsgesprekke met die NG Kerk te plaas; (“The General Synod puts a moratorium on the re-unification talks between the URCSA and DRC until the DRC is serious committed and ready for unity talks.”)

1.2
dat die VGK se Algemene Sinode, ten spyte van die moratorium, sinodes, ringe, kommissie en plaaslike gemeentes aanmoedig om met herenigingsgesprekke voort te gaan.

2.
Die SDR 

2.1
besluit om 

*1  in die lig van die Bybelse oproep oor die kwaliteit van die verhoudings tussen gelowiges, sinodale besluite oor kerkhereniging, en die daaropvolgende verwikkelings in die proses (sien 1) 

*2  binne die SDR te fokus op die voortgaande versoening tussen mense in ons land en vertrou dat ringe en gemeentes binne eie konteks erns sal maak met die opregte soek na mekaar. Ons leef met die verwagting dat die proses in ons sinode sal help dat die meer formele proses van die Algemene Sinode in ’n omgewing van groter vertroue sal funksioneer.

2.2
moedig Ringe en gemeentes aan om 

*1  met wysheid, deernis en fyn aanvoeling na gespreksgenote te luister;

*2  in die lig van sinodale besluite die gesprekke eerstens met die lede van ons eie kerklike familie te voer; maar so ook met almal met wie ons saam en in gehoorsaamheid aan die Here hoop kan bring en ‘n verskil kan maak. 

2.3
herinner Ringe en gemeentes dat die waardes van die versoeningsgesprek gerig word deur ons eie Belydenisskrifte maar dat ons in die lig van sinodale besluite ook met erns moet kyk na die sienings en belydenisse van ons gespreksgenote (byvoorbeeld die VGKSA wie se Belydenis van Belhar ‘n besondere fokus op eenheid, geregtigheid en versoening in die gesprek kan indra).

++++++++++++++++++++++++++++++++++++++++++++++++++++++++++++++++++++++++++++++++++++++++++++++++++++
KONTRAKPOS: DIREKTEUR VBO (Voortgesette Bedieningsontwikkeling) NOORDELIKE SINODES
1       Pligte sluit in: 
1.1     Fasilitering en ontwikkeling van VBO (Voortgesette Bedieningsontwikkeling) in samewerking met die Kuratorium, Sentrum vir Kontekstuele Bediening en die Noordelike sinodes.
1.2     Bepaling en bestuur van kursusse en leergeleenthede vir VBO in lyn met die A tot Z Beleid 
1.3     Bestuur van proses vir voldoening aan vereistes van krediete vir VBO vir leraars in veral die Noordelike Sinodes
2       Vereistes vir kandidaat 
2.1     Bevoegdheid as predikant of proponent in die NG Kerk 
2.2     Nagraadse kwalifikasie in teologie naas die gewone 2 grade vir bevoegdheid van ’n NG leraar 
2.3     Bewese ervaring in bestuur en aanbied van kursusse en toerusting 
2.4     Bewese en wye ervaring van kerklike werksaamhede in sinodale strukture 
2.5     Wye netwerk met persone in kerklike strukture 
2.6     Voldoende ervaring in IT wat opleiding kan steun 
2.7     Spanwerker met gesonde menseverhoudinge 
2.8     Beskikbaar vir minstens 40% van gewone werksure (egalisasie oor die kalenderjaar met na verwagting meer ure in begin van ’n kalenderjaar) 
2.9     Woonagtig binne realistiese bereik van UP met besteding van omtrent 2 dae per week by nuwe kantoorgeriewe 

3       Diensvoorwaardes 
3.1     Kontrakpos vir 1 jaar wat hernu kan word 
3.2     ’n Salarispakket volgens sinodale skaal volgens pospersentasie in onderhandeling met huidige werkgewer 
3.3     Diensaanvaarding 1 Jan 2009 of so gou moontlik daarna 
3.4     Aansoeke en aanbevelings deur kerklike liggame word gerig aan Predikant Teologiese Opleiding, Posbus 12100 Hatfield 0028 of ngkerk@postino.up.ac.za voor 31 Okt
3.5     Kontraktering deur Kuratorium op 13 Nov en onderhandelinge met werkgewer daarna 

KONTRAKPOS: DIREKTEUR DIPLOMA KERKLIKE BEDIENING,
UP TEOLOGIESE FAKULTEIT 
1       Pligte sluit in: 
1.1     Ontwikkeling en fasilitering  van nuwe Diploma Kerklike Bediening (DiplKB) in samewerking met Kuratorium, NG Dosenteraad enin besonder die Departement Praktiese Teologie; en in ooreenstemming met  “Profiel vir Pas Gelegitimeerdes vir Predikantskap in die NG Kerk” (Alg.Sinode 2007).
1.2     Bepaling en bestuur van dosente vir aanbieding van DiplKB 
1.3     Begeleiding van studente vir voldoening aan vereistes van DiplKB 

2       Om in samewerking met bogenoemde instansies, tydelik-deeltydse dosente te werf en te organiseer in die aanbieding van DipKB
2.1     Begeleiding van studente vir voldoening aan vereistes van DiplKB 

3       Vereistes vir kandidaat 
3.1     Bevoegdheid as predikant of proponent in NG Kerk 
3.2     Nagraadse kwalifikasie in ’n teologie, verkieslik Praktiese Teologie, naas die gewone 2 grade vir bevoegdheid van ’n NG leraar
3.3     Bewese ervaring in bestuur en aanbied van kursusse en toerusting 
3.4     Bewese en wye ervaring van kerklike werksaamhede in sinodale strukture 
3.5     Wye netwerk met persone in kerklike strukture 
3.6     Voldoende ervaring in IT wat opleiding kan steun 
3.7     Spanwerker met gesonde menseverhoudinge 
3.8     Beskikbaar vir minstens 40% van gewone werksure (egalisasie oor die kalenderjaar met na verwagting meer ure in begin van ’n kalenderjaar) 
3.9     Woonagtig binne realistiese bereik van UP met besteding van omtrent 2 dae per week (verkieslik Woensdae en Vrydae) by nuwe kantoorgeriewe 
4       Diensvoorwaardes 
4.1     Kontrakpos vir 6 maande en waaroor daarna oor ’n verminderde betrokkenheid onderhandel kan word. 
4.2     ’n Salarispakket volgens sinodale skaal volgens pospersentasie in onderhandeling met huidige werkgewer 
4.3     Diensaanvaarding 1 Jan 2009 of so gou moontlik daarna 
4.4     Aansoeke en aanbevelings deur kerklike liggame word gerig aan Predikant Teologiese Opleiding, Posbus 12100 Hatfield 0028 of ngkerk@postino.up.ac.za voor 31 Okt
4.5     Kontraktering deur Kuratorium op 13 Nov en onderhandelinge met werkgewer daarna 
------------------------------------------- 
dr pr du toit 
predikant vir teologiese opleiding 
posbus 12100 
hatfield 
0028 
tel : (012) 420 2892 
faks: (012) 420 5276 
++++++++++++++++++++++++++++++++++++++++++++++++++++++++++++++++++++++++++++++++++++++++++++++++++++

BM - NUUSBRIEF 16

Puik nuwe publikasies – noodsaaklik vir elke gemeenteleier!


Die relevansie van die kerk  deur prof  WD Jonker (R139.95)
Hierdie opwindende publikasie van een van Suid-Afrika se bekende teoloë verskyn nou vir die eerste keer postuum in Afrikaans.

Die aanslag op die kerk se relevansie het diep historiese wortels. Volgens Jonker is die “kritieke situasie waarin die kerk in ons tyd beland het” die rype vrug van prosesse wat reeds met die Verligting begin het. Dit is die uiteinde van die ontwikkelings van moderne werklikheidsopvattings, die resultaat van die emansipasie van die menslike gees en ’n toenemende versekularisering. Onder die invloed van hierdie Westerse gees het al groter groepe van die kerk en sy boodskap afvallig geword. Die stroom het aangegroei tot ’n afkeer van die kerk en enige Christelike invloed. In baie samelewings het die openlike teenstand teen die kerk verminder en plek gemaak vir ’n verstikkende ongeïnteresseerd-heid in sommige kringe, ’n intuïtiewe oortuiging en vanselfsprekende aanname dat die kerk wesenlik niks meer vir die moderne mens kan beteken nie.
Die relevansie van die kerk is omvattende en indringende navorsing oor die invloed van die Verligting op die kerk. Die kerk moet op só ’n manier relevant wees dat die evangelie self, die boodskap, die inhoud, nie op enige wyse in die gedrang sal kom of opgeoffer sal word nie.

Die voorwoord tot hierdie uiters tydige publikasie is geskryf deur Dirkie Smit.

Om Christus beter te ken  deur dr Annes Nel (R99.95)

Hierdie publikasie is spesifiek gemik op gemeenteleiers wat eredienste moet lei. Dié preekbundel bestaan uit 13 volledige eredienste, onder andere vir Kersfees, Goeie Vrydag, Paassondag en Pinkstersondag. ’n Volledige erediens vir ’n begrafnisdiens is ook ingesluit.

Pluspunte:

· Goeie teologiese inhoud

· Verskeidenheid van temas

· Eredienste vir spesiale feesdae in die kerkjaar

· Voorgestelde liedere kom uit Die Liedboek

· Hulpmiddel vir elke ouderling

Preekstudies 2009:   Prys: R150.00

Advent 2008 tot Koninkrykstyd 2009 – Revised Common Lectionary: Jaar B
Bevat 56 volledige preekvoorstelle, responsoriese liturgieë vir doop, nagmaal, begrafnis en vir dankoffertyd.

Die preekstudies het ook ’n CD in WORD-formaat as hulpmiddel teen R30.00 ekstra.

Leesrooster 2009:  Advent 2008 tot Koninkrykstyd 2009      Prys: R50.00

Die Leesrooster bring deur middel van ’n fokusteks eenheid tussen die erediens, huisgodsdiens en groepsgesprekke. Dit moedig lidmate aan om al die feeste, gebruike en gewoontes van die kerkjaar te ervaar.

Bybel-Media en Jeugfokus-katalogusse:
Elke kerkkantoor/skriba het reeds die Jeugfokus-katalogus 2009 (al die jongste kategese produkte) en die Bybel-Media-katalogus 2008/2009 ontvang. Sou jy meer katalogusse benodig, kan jy die gemeente se adres per e-pos stuur na bestel@bmedia.co.za en ons sal dit dadelik vir jou stuur.

Inligting, Navrae en Diensverskaffing:
Skakel 0860 26 33 42

Of stuur jou bestelling per e-pos na: bestel@bmedia.co.za
Of koop direk met jou kredietkaart op die webtuiste: www.bybelmedia.co.za

 HYPERLINK "http://www.bybelmedia.co.za/"


Groete uit ’n pragtige Boland.

Hans Steyn
Hoof: Bemarking en Fondswerwing

E-pos: hans@bmedia.co.za  

Tel: 021 864 8223

++++++++++++++++++++++++++++++++++++++++++++++++++++++++++++++++++++++++++++++++++++++++++++++++++++

WOORDWYSER II BYBEL IN KONTEKS

Die Bybel is God se primêre kommunikasiemiddel met die wêreld. Daar is egter een groot probleem: die Bybel is ‘n bundel antieke dokumente wat dit vir die moderne mense soms moeilik maak om te verstaan. Woordwyser II Bybel in Konteks wil die gelowige Bybelleser help om tog God se stem helder en duidelik te hoor deur die konteks van die Bybelgeskrifte te ontsluit en ook hulpmiddels in die hand van die gemeenteleier plaas om gemeentelede hiermee te help.

‘n Mens se brein is ‘n snaakse ding: ons verstaan dikwels iets eers regtig as ons die groter         

prentjie sien. As ons wil weet presies wáár ‘n legkaartstukkie inpas moet ons na die afbeelding op die voorkant kyk. 

‘n Bybelvers is baie soos ‘n legkaartstukkie. Ons sukkel soms om ‘n stukkie uit die Bybel te verstaan as ons nie weet waar dit in die groot legkaart van die geskiedenis inpas nie.  

Om die Bybelleser te help om die groot prentjie van die Bybel se ontstaanstyd raak te sien bied die Woordwyser Bybel in Konteks twee groot hulpmiddels:

‘n Dag-tot-dag Bybelleesprogram vir ernstige Bybellesers. Dit bevat:

• Deeglike inleidings en agtergrondsketse.

• Verklarings van korter gedeeltes (in dagstukkie-formaat).

• Riglyne vir kleingroepriglyne gebaseer op die luistersiklus van die Seisoen van Luister.

• Agtergrond oor die verskillende seisoene van die kerklike jaar.

Eksegetiese en liturgiese riglyne vir gemeenteleiers. Dit bevat:

• Verdere agtergrondinligting en preeksketse vir elke Sondag van die jaar.

• Voorstelle vir die inrigting van eredienste wat aansluit by die preekskets.

• Voorstelle vir die aanbied van kinderboodskappe gebaseer op die preeksketse.

• Visuele materiaal vir gebruik in die erediens op die meegaande CD. (Opsioneel)

• Nuutgeskepte liedere vir loprysing en aanbidding.

Vir die gemeenteleier:

Dit is elke predikant en gemeenteleier se begeerte en roeping om gelowiges op die pad van geloofsgroei te begelei. 'n Diep en insigryke verstaan van die Bybel is hiervoor onontbeerlik. Die Woordwyser II Bybelleesprogram kan hiermee 'n belangrike bydrae lewer.

Een manier waarop gelowiges tot 'n beter verstaan van die Bybel gelei kan word, is om die Bybel, nie van voor tot agter nie, maar in die volgorde waarin dit ontstaan het, deur te lees. Bybelboeke en -gedeeltes wat in dieselfde tydperk ontstaan het, word sodoende saam gelees. Dit lei tot groter insig in die onstaanskonteks van die Bybelboeke en gevolglik tot groter begrip van die inhoud van elke boek.

Eksegetiese riglyne asook 'n liturgiese voorstel en kinderboodskap vir elke Sondag is in hierdie bundel ingesluit. Visuele materiaal vir gebruik in eredienste is op die meegaande opsionele CD. Elke ontstaanstydperk wat behandel word, word voorafgegaan deur 'n deeglike inleiding: 'n in-diepte lees en bestudering hiervan sal die moeite loon.

++++++++++++++++++++++++++++++++++++++++++++++++++++++++++++++++++++++++++++++++++++++++++++++++++++






